
fuq il-Vanġelu tal-Ħadd

Sena A
Mt 22:1-14
Ġesù reġa’ qabad ikellimhom bil-parabboli u qalilhom: “Is-saltna tas-smewwiet tixbaħ lil wieħed sultan li għamel festa għat-tieġ ta’ ibnu. 
Il-festa tat-tieġ ta’ bin is-sultan ser titkellem minn dak li l-Missier għamel lil Iben. L-iben, il-werriet li l-bdiewa qatlu f’Mt 20, 38-39, f’din il-parabbola jsir l-għarus. Xi profeti jinqdew b’din l-istess xbieha biex ifissru l-patt ta’ mħabba bejn Alla u l-bniedem (ara Hos 2, 16-25 u Eżek 16); waqt li Isaija jxebbaħ l-era messjanika (ara Is 61, 1-11; 62, 1-12) u t-twettiq eskatoloġiku ma’ festa ta’ tieġ, U jagħmel il-Mulej tal-eżerċti għall-popli kollha fuq din il-muntanja, mejda b’ikel fin, mejda bi nbejjed ħelwa, b’laħam imsemmen bil-mudullun u nbejjed fini... (Is 25, 6). Fuq l-istess linja Ġwanni jagħlaq id-dehriet apokalittiċi tiegħu bit-tieġ tal-Ħaruf (ara Apk 19-21).
U bagħat għall-mistednin mal-qaddejja tiegħu biex jiġu għall-festa, imma dawk ma ridux jiġu. 
Iż-żewġ stediniet li ġejjin għandhom minn tal-bdiewa tal-parabbola ta’ qabel, li ma riedux jagħtu lill-qaddejja l-frott li kien imissu sid l-għalqa (ara Mt 20, 35-36). Il-profeti huma minn tal-ewwel li jitkellmu minn Alla li għax iħobb jinsisti ma’ poplu li ma riedx jaf bih, “Qiegħed nibgħatek għand ulied Israel, ġens ta’ nies rashom iebsa, li rvellaw kontra tiegħi... Huma nies wiċċhom sfiq u qalbhom iebsa; se nibagħtek għandhom, biex tgħidilhom, ‘Dan igħid Sidi Mulej’, jisimgħu u ma jisimgħux, nies ta’ ras iebsa huma, ħa jkunu jafu li hemm profeta ġo nofshom  (Eżek 2, 3-5; ara Ġer 18, 18; Is 46,13). Ġwanni l-Battista huwa l-aħħar qaddej mibgħut, li fid-deżert tal-Lhudija igħajjat l-indiema (ara Mt 3, 1-3) biex il-poplu jkun imħejji sewwa għall-Mulej (Lq 1, 17).
U reġa’ bagħat qaddejja oħra, qalilhom, ‘Għidu lill-mistednin: Ara, il-mejda tiegħi lesta; il-barrin u l-ogħġiela msemmna diġà maqtula u kollox lest; ejjew għall-festa.’  Iżda dawk ma tawx kas;
Dan it-tieni grupp ta’ qaddejja jista’ jitqabbel mal-appostli li ġew mibgħuta meta ‘kollox kien lest’, “Iż-żmien huwa mitmum u s-Saltna ta’ Alla waslet, indmu u emmnu fil-Bxara t-tajba” (Mt 4, 17). Skond l-ewwel ħmistax-il kapitlu tal-Atti tal-Appostli, l-ewwel ħidma apostolika kienet  fost il-Lhud tal-Palestina u tal-madwar għaliex Alla ma jreġġax lura d-doni u s-sejħa tiegħu (Rum 11, 29). Saħansitra Pawlu, l-appostlu tal-ġnus, dejjem u kullimkien, jindirizza lilu nnifsu l-ewwel lil-Lhud (ara Atti 13, 46 u Rum 1, 16). Ilkoll kemm huma, imma l-aktar fosthom Pawlu, f’din il-ħidma tagħhom iltaqgħu ma’ kull xorta ta’ reżistenza, rifjut u disinteress fil-persuna ta’ Ġesù (ara Atti 17, 32; 19, 9; 22, 18).
min mar il-għalqa, min għan-negozju tiegħu,
L-għalqa u n-negozju huma sinjali ta’ rabtiet morda li jista’ jkollhom saħansitra dawk imsejħa minn Ġesù (ara 1Tim 6, 10). Lil dak li ried jimxi warajh iżda talbu biex l-ewwel iħallieh imur isellem lil tad-dar, Ġesù ma jiddejjaqx jgħidlu, “Min iqiegħed idu fuq il-moħriet u jħares lura m’huwiex tajjeb għas-Saltna ta’ Alla” (Lq 9, 62), u dwar dak li telaq ‘l hemm b’qalbu sewda, għax kien għani ħafna, jgħid, “Tassew, ngħidilkom, li l-għonja se jsibuha iebsa biex jidħlu fis-Saltna tas-Smewwiet!” (Mt 19, 23; 6, 24). Din hija l-qagħda tal-bniedem li għalkemm, jisma’ l-kelma (l-istedina) iżda l-inkwiet żejjed għall-ħwejjeġ tad-dinja u l-ġibda għall-ġid tal-art joħonqulu l-kelma, li għalhekk ma tagħmilx frott (Mt 13, 7. 22). 
u l-bqija qabdu lill-qaddejja tas-sultan, żebilħuhom u qatluhom.
L-imġieba ta’ dawn il-mistednin tfakkar fil-poplu Lhudi ta’ żmien is-sultan Ħeżekija, li meta stedinhom biex imorru Ġerusalemm għaċ-ċelebrazzjoni tal-Għid, li kienet ilha ħafna ma ssir skont ma’ kien miktub, lill-messaġġiera li, għaddew minn belt għal belt, fl-art ta’ Efrajm u Manassi sa Żebulun... ħaduhom biċ-ċajt u ddieħku bihom (ara 2Kron 30, 1-10). Din l-istess reżistenza hija bħal tal-bdiewa ħżiena li ma jroddux il-frott lil sid il-għalqa tad-dwieli li jibgħatilhom lill-qaddejja tiegħu (ara Mt 21, 35-39). Dak li sar lill-profeta, sar ukoll lill-appostli u lid-dixxipli ta’ Ġesù dritt wara t-tlugħ tiegħu fis-sema, Imbagħad qam il-qassis il-kbir u sħabu kollha mill-partitta s-Sadduċej u mimlija bil-għira meddew idejhom fuqhom u xeħtuhom fil-ħabs publiku (Atti 5, 17), u, Lil Stiefnu qabdu jħaġġruh huwa u jitlob u jgħid, “Mulej Ġesù, ilqa’  r-ruħ tiegħi” (Atti 6, 59). 
Is-sultan inkorla ħafna u bagħat is-suldati tiegħu, qered lil dawk il-qattiela, 
Dwar il-korla tas-sultan Pawlu, ma jonqosx milli jwissi u jitkellem fuqha, Tħallu lil ħadd iqarraq bikom bi kliem fieragħ, għaliex minħabba f’hekk tinżel  il-korla ta’ Alla fuq dawk li ma jisimgħux (Ef 5, 6). Għalkemm mad-daqqa t’għajn bħal donnu l-qaddejja u l-mistednin qattiela tmisshom l-istess xorti - il-mewt, dan mhuwiex it-tmiem anzi huwa t-temma (il-milja) tal-pjan ta’ Alla li jiftaħ l-istedina tiegħu: għall-mejda b’ikel fin, mejda bi nbejjed ħelwa (Is 25, 6) għall-popli kollha.
u ħarqilhom il-belt tagħhom.  
San Mattew biss isemmi dan id-dettal, u x’aktar huwa riferiment indirett għall-qerda ta’ Ġerusalemm bit-tempju b’kollox fis-sena 70 w.K., imħabbra minn Ġesù nnifsu (ara Mt 24, 2). F’dan il-kuntest, din il-ġrajja tidher bħallikieku ġudizzju definittiv tal-ġudaiżmu, iżda kif jispjega tajjeb Pawlu, Dan kollu ġralhom b’eżempju u nkiteb bi twiddiba għalina li fuqna wasal tmiem iż-żmenijiet.  Min jidhirlu li hu wieqaf, joqgħod attent li ma jaqax (1Kor 10, 11).

Imbagħad qal lill-qaddejja tiegħu, ‘Il-festa mħejjija
Il-vrus li ġejjin bħal donnhom jagħlqu żmien u post u jiftħu ieħor.  Iż-żmien li fih il-profeti u l-appostli kellhom jistiednu lil Israel għall-konverżjoni, ingħalaq (ara Mt 10, 5).  ‘Il-mejda tiegħi lesta’, ‘kollox lest’ u ‘il-festa mħejjija’, huma kollha riferimenti għas-Saltna ta’ Alla mwaqqfa fi Kristu Ġesù, “Indmu għax is-Saltna tas-smewwiet waslet (Mt 4 17).  

imma lil dawk ma kienx ta’ min jistedinhom għaliha.  

Ir-rifjut mil-Lhud u l-waqgħa tagħhom, wasslet biex l-aħbar it-tajba tgħaddi għal għand il-pagani (ara Atti 13, 44-52).
Mela morru f’salib it-toroq (sat-truf it-toroq) u sejħu għall-festa lil kull min issibu.’  

Bil-ġrajja ta’ Pentekoste, jinfetaħ ‘uffiċjalment’ iż-żmien li fih il-qaddejja jagħtu xhieda, sa truf l-art (ara Atti 1, 8), l-istess truf l-art li minnhom kienet inqalet is-sultana tan-nofsinhar biex tisma l-għerf ta’ Salamun “u araw, hawnhekk hawn min hu aqwa minn Salamun” (ara Mt 12, 42). Din is-sejħa ġenerali għall-festa, tesprimi   l-viżjoni universali u missjunarja ta’ San Mattew (ara l-fidi taċ-ċenturjun Mt 8, 5-10 u tal-mara Kangħanija Mt 15, 21-28). L-appostli issa huma mibgħuta mhux biss f’salib it-toroq fejn hemm: in-ngħaġ il-mitlufa tad-dar ta’ Israel (Mt 10, 6), imma sat-trufijiet tat-toroq, fil-Lhudija u s-Samarija u sa truf l-art (Atti 1, 8);  Morru fid-dinja kollha (Mk 16, 15); Mal-art kollha jasal leħinhom, mad-dinja kollha jinxtered kliemhom (Salm 19, 5).
Dawk il-qaddejja ħarġu fit-triqat u ġabru lil kull min sabu, ħżiena u tajba, u s-sala mtliet bin-nies għall-mejda.  
Din il-ġabra tal-aħħar – eskatoloġika - ta’ ħżiena u tajba tixbaħ lil dak li jiġri fil-parabboli tas-sikrana (ara Mt 13, 24-30.36-43); tax-xibka mixħuta l-baħar (ara Mt 13, 47-50) u tan-nagħaġ u l-mogħoż (ara Mt 25, 31-46). Is-sejħa ssir lil kulħadd, tajbin u ħżiena għax, bħalma kien permezz ta’ bniedem wieħed li fid-dinja daħal    id-dnub, u permezz tad-dnub il-mewt, u hekk il-mewt laħqet il-bnedemin kollha, għax kollha dinbu... (Rum 5, 12); ġusti u midinba, “għax mhux lill-ġusti ġejt insejjaħ, iżda lill-midinbin”  (Mt 9, 13b), Lhud u pagani għax, “Alla, lill-pagani wkoll tahom l-indiema li twassal għall-ħajja!” (Atti 11, 18; 13, 46). Fid-dar tal-Missier hemm ħafna postijiet (Ġw 14, 2) u hi xewqa tiegħu li daru timtela’ kollha kemm hi (ara wkoll        il-parabbola tal-pranzu Lq 14, 23), għax għalih tkun qisha vojta kull darba li jonqos imqar wieħed (ara l-parabboli tan-nagħġa l-mitlufa, tad-drakma l-mitlufa u tal-iben il-ħali Lq 15); għax Hu ma jrid lil ħadd jintilef (ara Ġw 6, 39; 17, 12; 18, 9).

Mela jidħol is-sultan ħalli jara min kien hemm fuq il-mejda, u hemmhekk lemaħ wieħed li ma kienx liebes għall-festa tat-tieġ; u qallu, ‘Ħabib, dan kif dħalt hawn m’intix liebes għall-festa?’  Dak tbikkem.  
L-Apokalissi jitkellem minn libsa għall-festa tat-tieġ tal-Ħaruf magħmula minn għażel fin igħammex il-għajnejn, għax il-għażel fin ifisser l-egħmejjel tajba tal-qaddisin (18, 8). Hija allużjoni għall-grazzja tal-fidi li maż-żmien tibda tissarraf f’egħmil, “Ngħidilkom li, jekk il-ħajja tajba tagħkom ma tkunx ħafna aħjar minn dik tal-kittieba u l-Fariżej, ma tidħlux fis-Saltna tas-Smewwiet (Mt 5, 20). Ġwanni kkundanna l-pretensjoni ta’ dawk li stennew salvazzjoni sempliċement għax kienu wlied Abraham, mingħajr ma taw każ tal-istedina tiegħu għall-konverżjoni, “Ja nisel  il-lifgħat, min uriekom x’għandkom tagħmlu biex taħarbu mill-korla li ġejja? Agħmlu mela frott xieraq tal-indiema” (Mt 3, 7). Din hija l-pretensjoni ta’ min irid joqgħod għall-festa mingħajr il-libsa tal-festa tat-tieġ.
Imbagħad is-sultan qal lil dawk li kienu qegħdin iservu, ‘Orbtulu riġlejh u idejh u waddbuh ‘il barra fid-dlam; hemmhekk ikun hemm il-biki u t-tgħażżiż tas-snien!’ 
L-istedina għall-ikla eskatoloġika weħidha ma tagħtix jedd għas-salvazzjoni, għax, “Mhux kull min igħidli, ‘Mulej, Mulej,’ jidħol fis-Saltna tas-smewwiet, iżda min jagħmel ir-rieda ta’ Missieri li hu fis-smewwiet”  (Mt 7, 21), u mhux kull min jgħid, “’Mulej, Mulej, iftħilna!’ Iżda hu weġibhom u qal, ‘Tassew, ngħidilkom, lilkom ma nafkomx’”  (Mt 25, 11).  Fi kliem ieħor il-fidi awtentika tagħti frott ta’ indiema. L-irbit isir il-kundanna tas-sikrana, ta’ min jagħmel għemil ix-xitan (ara Mt 18, 34, kif ukoll Mt 5, 25; 21, 41). 
Għax ħafna huma l-imsejħin, imma ftit il-magħżulin!”
Israel kien imsejjaħ l-ewwel wieħed biex jieħu sehem fit-tieġ tal-Iben ta’ Alla u warajh ġens kbir (Ġen 12, 2). Il-magħżulin huma dawk kollha li jagħrfu min huma tassew u niedma f’qalbhom jilqgħu b’xejn il-grazzja ta’ Alla li tagħmilhom il-veri ‘ġusti’ fis-saltna tas-smewwiet.
